
LA MALATIE DAI SGLONFIDUGNS 

 
 
I granc’ legjslatôrs e i filosofos grêcs, di Solon a Platon e 

Aristotile, che àn tratât di pulitiche, e son sinpri stâz de idèe di 
progjetâ la costituzion di un piçul stât, di una republiche che rivas pôc 
di là des murais di une sitât, là che veramentri il Stât e la Patrie a 
erin chê stesse robe: e ogni sitadin al saveve di conbati e di muri pe 
so tiare cuanche a Salamine o ‘es Termopilis al difindeve la so 
republiche. 

E forin i romans a inturbidî lis ideis cu l’anbizion dal stât grues 
e cul cirî di confondi il concet di Patrie — tiare dai pâris — cun chel 
d’imperium: cussì e crodevin di podê dâ ad intindi ai lor soldâz che 
fasinsi copâ dai galics de Britanie, e saressin muarz pe Patrie. Il 
risultàt al fo, come che duc’ a san, che l’imperium sglonfât par dutis 
lis bandis al sclopà. 

Lis sdrumis vagabondis dai barbars dal Nort e dal Est, che no 
vevin une sede stabile, no podevin vê nancje l’idèe di une Patrie: 
inpen dal sintiment de Patrie, al ere chel de rasse che ju tignive 
dongje. E la tendense a fâ dut un, de Patrie e de rasse, e jè sinpri 
vive in lôr. 

La civiltât europèe moderne, messedant insieme Patrie, rasse, 
lenghe e ungrum di balis, e à creât il gnûf concet de Nazion, fasint di 
dut par che si identifichi Patrie e Nazion. 

Il nazionalismo neolatin — talian, spagnûl e francês — al è 
malât di pachidermite — ch’al ven a staj sglonfidugn — teritoriâl e 
leterari; il nazionalismo gjarmanic di sglonfidugn rassist; chel anglo-
american di sglonfidugn economic; chel dai rus di duc’ i sglonfidugns 
insieme. 

E puedin sfuarcâsi di dâle ad intindi cemût che uelin, ma duc’ 
a cirin il stât grant, potent e siôr e la clamin Patrie e intôr di cheste 
Patrie a metin i cunfins plui arbitraris. Il stât grant al fâs lis vueris 
grandis, i massalissis granc’, lis devastazions grandis, lis maseriis 
grandis. E nome cuanche il mont al tornarà a dividisi in stâz piçui, 
unîz, confederâz, acordâz pai lor piçui intares, se no si podarà vê 
sinpri la pâs, si varan amancul nome scaramucis di pocje violence e 
pocje durade. 

E in che volte la nestre Patrie e sarà la Patrie dal Friûl, la tiare 
dai pâris furlans, chê ch’o cognossìn pas par pas, mont par mont, 
cjanpanîl par cjanpanîl, ch’o scugnìn scuasit fisiologjcamentri olèj 
ben: e la olarìn viodi biele e fuste e oneste, e no grande di là dai siei 
vêrs cunfins, no potente di bonbis atomichis, no sunsurone di 
cjacaradôrs e di mistirâz de pulitiche nè infestade di Cicillos. 
 
 
(Tirât fûr de «Patrie dal Friûl», 25 d’avost dal 1946) 


